Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Gweddïwch bob amser – Effesiaid 6: 18 (7fed o 8)
A beth bynnag ddaw, gweddïwch bob amser fel mae’r Ysbryd yn arwain. Cadwch yn effro, a dal ati i weddïo'n daer dros bobl Dduw i gyd. 

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu ffôn symudol. Llun o’r milwr Rhufeinig fel o’r blaen.
.....

Rydyn ni wedi edrych ar arfwisg y milwr Rhufeinig....

Ewch dros yr hanesion blaenorol yn gryno – belt gwirionedd; cyfiawnder fel llurig; rhannu’r newyddion da am heddwch gyda Duw fel esgidiau am ein traed; tarian ffydd; achubiaeth yn helmed ar ein pen; newyddion da Duw sef cleddyf yr Ysbryd.
Mae’r milwr yn barod i fynd i ymladd – mae’n gwisgo’i arfwisg i gyd. Mae ganddo bopeth sydd ei angen arno i amddiffyn ei hun, ac mae ganddo’i gleddyf i ymosod.

Ond, mae yna un peth ar goll. Dydyn nhw ddim yn y llun, ond mae pob milwr angen rhain. Nid milwyr eraill ydy’r ateb, na bwyd na diod (er bod rheini’n atebion da). Pwy sy’n gallu dyfalu be arall sydd angen arno?

Cyfarwyddiadau/ instructions neu orchmynion/ orders.

Pwy sy’n dweud wrth filwyr ble i fynd? Pwy sy’n dweud wrthyn nhw pa dactegau i’w defnyddio?  Pwy sy’n dweud wrthyn nhw pa bryd i ymosod? 
Mae gan filwyr ‘fosses’ – Cadfridogion (generals) a cyrnoliaid (colonels). Dydi milwr ddim yn cael gwneud beth bynnag mae o’n teimlo fel ei wneud. Mae’n rhaid i’r milwr aros am ei ‘orders’. Naill ai mae’r cadfridog yn dweud wrth y milwr be i’w wneud, neu mae’r milwr yn mynd at y cadfridog ac yn gofyn am ei ‘orders’.
Sut ydyn ni’n derbyn ein ‘orders’ gan Dduw? Sut ydyn ni’n clywed Duw yn siarad hefo ni? Sut ydyn ni’n siarad hefo Duw, a gofyn wrtho fo beth i wneud nesa?

Gweddïo!
Siarad hefo Duw ydy gweddïo – mae o fel cael ffôn symudol sydd byth yn rhedeg allan o arian, na ‘charge’. Mae yna bob amser ‘signal’ hefyd. Dydy Duw byth tu allan i’n cyrraedd ni pan dyn ni’n gweddïo arno. 

Mae’r adnod yn dweud, A beth bynnag ddaw, gweddïwch bob amser fel mae’r Ysbryd yn arwain. Cadwch yn effro, a dal ati i weddïo'n daer dros bobl Dduw i gyd. 

Mae’n bwysig cofio fod pob Cristion yn filwr ym myddin Iesu Grist. Nid milwyr sy’n lladd, ond milwyr sy’n trïo eu gorau i rannu cariad Iesu hefo pobl eraill, ac sy’n barod i sefyll yn erbyn y drwg. Mae’n rhaid i ni ddefnyddio popeth mae Duw wedi ei roi i ni i’n cadw ni’n saff pan fydd y diafol yn trïo’n twyllo ni hefo’i driciau slei. Weithiau, bydd o’n gyrru pobl i ddweud pethau cas ac i ddweud celwydd am Iesu, ac mae’n rhaid i ni gofio defnyddio tarian ffydd a chleddyf Gair Duw yn erbyn y drwg yma. Ac wrth gwrs, gweddïo a gofyn i Dduw ein helpu ni bob dydd.

Gweddi

Ein Tad, helpa ni i weddïo’n effeithiol. Ti yw ein ‘boss’ ni, a dyn ni eisiau gwybod dy ewyllys di. Gweddïwn dros Gristnogion eraill sydd yn y fyddin hefo ni. Helpa ni i garu ein gilydd ac i ddefnyddio’n harfwisg er mwyn curo’r gelyn. Amen.

